
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৭২
বুয়র স্বাধীনতা



ভূমি (যাহা এখন স্বাধীন অরেঞ্জরাজ্য নামে অভিহিত) অতিক্রমপূর্ব্বক, ক্রমে আরও উত্তরে গমন করিতে লাগিলেন। কারণ, তাঁহাদিগের বিশ্বাস ছিল, যে, অরেঞ্জ নদীর উত্তর পার্শ্বস্থ স্থান সকল আর ইংরাজ-রাজত্বের মধ্যবর্ত্তী নহে; এবং কখন হইবেও না। কারণ ইতিপূর্ব্বে গভর্ণমেণ্ট অনেক বার প্রকাশ করিয়াছিলেন, যে, দক্ষিণ আফ্রিকায় তাঁহাদিগের রাজত্বের আর বৃদ্ধি করা হইবে না।

 প্রথম দল (প্রায় ১০০ শত লোক) এইরূপে ইংরাজরাজত্ব পরিত্যাগপূর্ব্বক, ক্রমেই উত্তর দিকে গমন করিতে লাগিল। জাউণ্টপান্সবার্গে (Zoutpansberg) উপনীত হইয়া, ঐ দল সমান দুই ভাগে বিভক্ত হইয়া পড়িল। প্রথম দলস্থিত কেবলমাত্র দুইটী বালক ব্যতীত সকলেই অসভ্য জাতির হস্তে পতিত হইয়া, জীবন হারাইলেন। অপর দলের মধ্যে ভয়ানক পীড়ার প্রাদুর্ভাব হওয়ায়, প্রায় সকলেই ইহজীবন পরিত্যাগ করিলেন। কেবলমাত্র একটী পুরুষ ও কয়েকটী স্ত্রীলোক ও বালক কোনরূপে জীবনরক্ষা করিয়া, পর্ত্তুগীজদিগের দ্বারা অধিকৃত ডেলাগোয়া (Delagoa) উপসাগরে আসিয়া উপনীত হইয়াছিলেন। পর্ত্তুগীজগণও ভদ্রোচিত ব্যবহারপূর্ব্বক, তাঁহাদিগকে আশ্রয় প্রদান করিয়াছিলেন। পরিশেষে, তাঁহাদিগের আত্মীয়গণ এই সংবাদ পাইয়া, তাঁহাদিগকে নেটালে লইয়া যান। উঁহাদিগের সহিত যে সকল পশু ছিল, তাহারা জঙ্গলের মধ্যে একপ্রকার কীট দ্বারা দষ্ট হইয়া, সমস্তই বিনষ্ট হইয়া যায়।

 দ্বিতীয় দলের মধ্যে লোকসংখ্যা অধিক ছিল। হেনড্রিক পট্জিটার (Hendrik Potgieter) নামক একজন কার্য্যক্ষম

